     Коми Республикаын  Владимир Путинлӧн  бӧртас — тайӧ Народнӧй штабӧн бура вӧчӧм уджлӧн да Президентӧ кандидатӧн йӧзӧдз колана ногӧн юӧр вайӧдӧмлӧн кывкӧртӧд. 

    Та йылысь юӧртіс Коми Республикаса Юралысь Вячеслав Гайзер юӧр сетан агентствоысь журналистъяскӧд паныдасьлігӧн.

   Кыдзи юӧртіс В. Гайзер:  «Став Россияса народнӧй фронт  босьтіс ас вылас дінмуясын нуӧдан шӧр уджсӧ. Таысь ме кӧсъя шуны аттьӧ, медводз, республикаса народнӧй штабӧн юрнуӧдысь Игорь Шпекторлы, коді нуӧдіс 240 гӧгӧр аддзысьлӧм республикаса олысьяскӧд, кытчӧ волісны 18 сюрс мортысь унджык. Стӧч татшӧм гӧгӧрвоӧдана уджыс  сетіс колана бӧртас. Паныдасьлӧм бӧрын йӧзыс асьныс  висьталісны тӧдсаясыслы да матыссаясыслы, кутшӧм удж  вӧчӧма нин Владимир Путинӧн  да кутшӧмӧс вӧчас на,  лоас кӧ Президентӧн.»

   Торйӧн Вячеслав Гайзер тӧдчӧдіс, мый став кампанияыс муніс лёк политтехнологиятӧг да административнӧй ресурстӧг: «Бӧрйысянводзса кампанияын госаппарат эз участвуйт».

    В. Гайзер серти, каръяс да сиктса районъяс костын  гӧлӧсуйтӧм бӧртаслӧн торъялӧмыс лоӧ сы вӧсна, мый уна сикас  олан пунктъясын группаяслӧн ногтуй да лыд   серти эм торъялӧмъяс.

    «Татшӧмторйыс абу сӧмын Коми Республикаын, но и мукӧд дінмуын, тайӧ — юркаръяслӧн аслыспӧлӧслуныс. Ыджыд каръясын олысьяслӧн корӧмъясыс пыр ыджыдджыкӧсь, абу сӧмын власьт дорӧ, но и олӧм тшупӧд дорӧ. Тайӧ — быдлунъя олӧм. Босьтны кӧ пример пыдди Москва кар, сэні В. Путинӧс бӧрйисны 50% -ысь этшаджыкӧн. Санкт-Петербургын тайӧ  петкӧдласыс вылынджык. Та вӧсна, Сыктывкар да мукӧд ыджыд кар петкӧдлісны неуна ичӧтджык бӧртас, орччӧдны кӧ сиктъяскӧд. Сыктывкарын веб-камера  проектъяскӧд ӧттшӧтш вӧлі  вӧчӧма  электроннӧя гӧлӧсуйтӧм комплексъяс. Тайӧ сетіс торкӧмъяс эрдӧдӧмын бур бӧртас. Та вӧсна ми  кутам  сӧвмӧдны гӧлӧсъяс  электроннӧя лыддян система Республика пасьта», - юӧртіс Вячеслав Гайзер.

